
1 Pedr_(16)

1 Pedr 3:1a
Dyna’n union sut dylech chi'r gwragedd priod ymostwng i'ch gwŷr. 

Roedd Pedr yn ysgrifennu’r llythyr hwn tua 63 O.C. i Gristnogion mewn taleithiau Rhufeinig. Yn y gymdeithas Rufeinig y drefn oedd bod pob gwraig yn dilyn yr un crefydd â’i gŵr. Dyma oedd yn gyson gyda syniad y Rhufeiniaid o lywodraethu – dylai popeth yn y gymdeithas fod yn drefnus. Yn ymarferol felly, petai Rhufeiniwr yn dod i ffydd yn Iesu, byddai’n ddisgwyliedig i’w wraig adael ei hen dduwiau ar ôl a dilyn Iesu hefyd. Ond, petai’r wraig yn dod yn Gristion tra roedd ei gŵr yn aros yn ddi-gred roedd problemau’n codi. Gallai’r gŵr weld ffydd newydd ei wraig fel bygythiad i’w awdurdod a’i hawl i ddewis crefydd y teulu. Gan fod y Rhufeiniaid a llu o dduwiau gwahanol i’w haddoli byddai’r gŵr yn gallu rhesymu fel hyn – ‘Dal ati i addoli’n duwiau teuluol ni a Iesu hefyd.’ Problem fwyaf y gŵr fyddai deall a derbyn natur unigryw Cristnogaeth – un Duw byw, un Mab sanctaidd ac un ffordd yn unig at Dduw (sef drwy y Mab). (Ioan 14:6). 

I Pedr mae’n hollol glir mai Iesu ydy’r flaenoriaeth. Dydy rhyddid caethweision ddim yn cael blaenoriaeth dros ennill pobl i gredu yn Iesu Grist. Ddylai dim byd gael y flaenoriaeth dros yr efengyl. Roedd yn rhaid i Gristnogion ymostwng i’r drefn er lles yr efengyl – roedd rhaid i gaethweision ymostwng i’w meistri, Cristnogion i’r llywodraeth a’r Ymerawdwr, a gwragedd i’w gwŷr. Fel dyn ni wedi dysgu, Iesu Grist oedd yr esiampl i’w ddilyn – ac roedd e wedi ymostwng i Dduw hyd angau.

 Pam dylai gwragedd ymostwng i’w gwŷr? 1 Pedr 3:1b-2
Wedyn bydd y dynion hynny sy’n gwrthod credu neges Duw yn cael eu hennill gan y ffordd dych chi’n ymddwyn, heb i chi orfod dweud gair. 2 Byddan nhw'n dod i gredu wrth weld eich bywydau duwiol a glân chi. 
Er mwyn yr efengyl. Er mwyn i bobl gael eu hachub o afael y diafol ac uffern.

Efallai fod eu gwŷr wedi clywed neges Duw, ond heb ei dderbyn. Petai’r wraig yn gwylltio, cerdded allan, ffraeo, achosi cynnwrf neu achosi diflastod dyddiol – a fyddai hi’n ennill ei gŵr i gredu yn Iesu Grist? A fyddai hynny’n dystiolaeth dda yn y gymuned? A fyddai hynny’n adlewyrchiad teg o gariad Iesu Grist?  
Roedd Pedr yn dweud wrth y gwragedd yma y byddai eu hymddygiad grasol a dymunol yn adlewyrchiad gwell o gariad Crist na dim arall. Roedden nhw i barchu eu gwŷr, byw bywydau duwiol a glân. Roedden nhw i ddangos fod Iesu Grist wedi gwneud gwahaniaeth rhyfeddol yn eu bywydau, a hynny er gwell. 

Nid bywyd o osod yr hunan yn gyntaf ydy bywyd y Cristion i fod. Wedi eu galw i wasanaethu mae Cristnogion – i wasanaethu Duw yn gyntaf, ond mae gwasanaethu eraill yn dilyn yn naturiol. Mae’r gwragedd Cristnogol yma i ymostwng i wasanaethu a pharchu eu gwŷr er lles teyrnas Dduw ac er mwyn adlewyrchu cariad Duw ar y ddaear. Braint ydy’r gorchymyn – nid sail dadl a ffrae am statws merched. Os gwnaeth Iesu Grist ymostwng digon i olchi traed ei ddisgyblion does yna ddim lle i ddadlau fod gwragedd priod yn rhy sbesial i ymostwng i’w gwŷr. 
(Rhaid bwrw ymlaen â gweddill adnodau 1 Pedr, ond os am driniaeth fanylach ar wragedd a gwŷr, priodas a pherthynas yna gwrandewch ar bregethau gwych Mark Driscoll wrth bwyso yma.

